ՀԻՄՆԱՎՈՐՈՒՄ
«ՍԱՀՄԱՆԱՅԻՆ ՇԵՐՏՈՒՄ ԵՎ ՍԱՀՄԱՆԱՅԻՆ ԳԵՏԻ ԱՓԵՐԻՆ ԳՏՆՎՈՂ ՀԱՆՔԵՐԵՎԱԿՈՒՄՆԵՐՈՒՄ ԵՎ ՀԱՆՔԱՎԱՅՐԵՐՈՒՄ ԸՆԴԵՐՔՕԳՏԱԳՈՐԾՈՒՄ ԻՐԱԿԱՆԱՑՆԵԼՈՒ ՎԵՐԱԲԵՐՅԱԼ ԱԶԳԱՅԻՆ ԱՆՎՏԱՆԳՈՒԹՅԱՆ, ԱՐՏԱՔԻՆ ԳՈՐԾԵՐԻ ԵՎ ՊԱՇՏՊԱՆՈՒԹՅԱՆ ԲՆԱԳԱՎԱՌՆԵՐԻ, ԻՍԿ ՄԱՔՍԱՅԻՆ ՀՍԿՈՂՈՒԹՅԱՆ ԳՈՏՈՒ ԿԱՐԳԱՎԻՃԱԿ ՈՒՆԵՑՈՂ ՏԱՐԱԾՔՆԵՐՈՒՄ՝ ՆԱԵՎ ՄԱՔՍԱՅԻՆ ԲՆԱԳԱՎԱՌԻ ՊԵՏԱԿԱՆ ԼԻԱԶՈՐՎԱԾ ՄԱՐՄԻՆՆԵՐԻ՝ ԻՐԵՆՑ ԻՐԱՎԱՍՈՒԹՅՈՒՆՆԵՐԻ ՇՐՋԱՆԱԿՆԵՐՈՒՄ ՀԱՄԱՁԱՅՆՈՒԹՅՈՒՆՆԵՐԻ ՏՐԱՄԱԴՐՄԱՆ ԿԱՐԳԸ ՀԱՍՏԱՏԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ 
ԸՆԴՈՒՆՄԱՆ

1․ Անհրաժեշտությունը – Սահմանային շերտում և սահմանային գետի ափերին գտնվող հանքերևակումներում և հանքավայրերում ընդերքօգտագործման իրականացումը անմիջականորեն առնչվում է Հայաստանի Հանրապետության ազգային անվտանգության, արտաքին հարաբերությունների, պաշտպանության և մաքսային հսկողության ոլորտներին։ Վերոգրյալի համատեքստում առաջացել է անհրաժեշտություն սահմանելու և հստակ կարգավորելու համապատասխան պետական լիազորված մարմինների կողմից համաձայնությունների տրամադրման միասնական, հստակ և կանխատեսելի ընթացակարգ, որը կապահովի օրենսդրական պահանջների լիարժեք կիրարկումը, միջգերատեսչական փոխգործակցության արդյունավետությունը, ինչպես նաև պետական անվտանգության և ռազմավարական շահերի պատշաճ պաշտպանությունը։
2. Ընթացիկ իրավիճակը և խնդիրները - ՀՀ ընդերքի մասին օրենսգրքի գործող իրավակարգավորումների համաձայն՝ հատուկ նշանակության սահմանային հողերում և սահմանային գետերի ափերին գտնվող գետաողողատային տիպի հանքավայրերից ավազի և ավազակոպճային խառնուրդի վերականգնվող պաշարների արդյունահանման, ինչպես նաև սահմանային գետի ափերին գտնվող հանքերևակումներից ավազի և ավազակոպճային խառնուրդի պաշարների ուսումնասիրության նպատակով ընդերքօգտագործման իրավունք կարող է տրամադրվել բացառապես սահմանային շերտի հողամասերի կառավարման լիազոր մարմնի՝ Ազգային անվտանգության ծառայության համաձայնության առկայության դեպքում, որը ներկայացվում է ընդերքօգտագործման իրավունք հայցելու դիմումին կից։
Միաժամանակ, 2025 թվականի նոյեմբերի 13-ին ընդունված ՀՕ-395-Ն օրենքով ՀՀ ընդերքի մասին օրենսգրքում կատարված փոփոխությունների արդյունքում սահմանային շերտում և սահմանային գետի ափերին գտնվող հանքերևակումներում և հանքավայրերում ընդերքօգտագործման գործունեության իրականացման համար սահմանվել է միջգերատեսչական համակարգված մոտեցում։ Մասնավորապես, ամրագրվել է, որ նշված տարածքներում ընդերքօգտագործումը կարող է իրականացվել միայն ազգային անվտանգության, արտաքին գործերի և պաշտպանության բնագավառների պետական լիազորված մարմինների, իսկ մաքսային հսկողության գոտու կարգավիճակ ունեցող տարածքներում՝ նաև մաքսային բնագավառի պետական լիազորված մարմինների կողմից իրենց իրավասությունների շրջանակներում տրված համաձայնությունների առկայության դեպքում։
Նույն փոփոխություններով սահմանվել է նաև, որ նշված համաձայնությունները կարող են ներկայացվել լիազոր մարմին համապատասխան բնագավառի պետական լիազորված մարմնի կողմից համաձայնության տրամադրման օրվանից հաշված վեց ամսվա ընթացքում, ինչը պայմանավորում է համապատասխան ընթացակարգի հստակ և միասնական կարգավորման անհրաժեշտությունը։
3․ Կարգավորման նպատակը և բնույթը – Նախագծի նպատակը սահմանային շերտում և սահմանային գետի ափերին գտնվող հանքերևակումներում և հանքավայրերում ընդերքօգտագործման գործընթացում ազգային անվտանգության, արտաքին գործերի, պաշտպանության և մաքսային հսկողության բնագավառների պետական լիազորված մարմինների կողմից համաձայնության տրամադրման ընթացակարգի սահմանումն է, որի միջոցով ձևավորվում է այդ մարմինների մասնակցության հստակ իրավական շրջանակ և ապահովվում է համաձայնությունների տրամադրման գործընթացի միասնականացումը, պարզեցումը և վարչարարության արդյունավետության բարձրացումը։ 
4․Նախագծի մշակման գործընթացում ներգրավված ինստիտուտները և անձինք – Սույն նախագիծը մշակվել է ՀՀ տարածքային կառավարման և ենթակառուցվածքների նախարարության կողմից: 
5․ Ակնկալվող արդյունքը – Նախագծի ընդունման արդյունքում կձևավորվի հստակ և կանխատեսելի իրավական կարգավորում սահմանային շերտում և սահմանային գետի ափերին գտնվող հանքերևակումներում և հանքավայրերում ընդերքօգտագործում իրականացնելու համար համաձայնությունների տրամադրման համար։ Կբարձրանա միջգերատեսչական համագործակցության արդյունավետությունը, կնվազեն վարչարարական ռիսկերը։ 
6. Ներկայացվող հարցի կապակցությամբ լրացուցիչ ֆինանսական միջոցների անհրաժեշտությունը և Հայաստանի Հանրապետության պետական բյուջեի եկամուտներում և ծախսերում սպասվելիք փոփոխությունները – Նախագծի ընդունման կապակցությամբ պետական և տեղական ինքնակառավարման մարմինների բյուջեներում ծախսերի և եկամուտների ավելացում և նվազեցում չի նախատեսվում: 
7. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
Ներկայացվող նախագծերի մշակումը բխում է ՀՀ կառավարության 2021 թվականի օգոստոսի 18-ի N 1363-Ա որոշմամբ հաստատված հավելվածի  «2․8 բնական ռեսուրսների կայուն կառավարում» բաժնից (Կառավարության 2021-2026թթ. Ծրագիր), քանի որ սահմանում է սահմանային շերտում և սահմանային գետի ափերին գտնվող հանքերևակումներում և հանքավայրերում ընդերքօգտագործման վերաբերյալ համաձայնությունների տրամադրման միասնական ընթացակարգ՝ նպաստելով բնական ռեսուրսների կառավարման ոլորտում պետական վերահսկողության արդյունավետության բարձրացմանը, միջգերատեսչական համագործակցության ամրապնդմանը և անվտանգային ռիսկերի պատշաճ կառավարմանը։

